
sūta uvāca
vaiyāsakēriti vacastattvaniścayamātmanaḥ Á
upadhārya matiṃ kṛṣṇē auttarēyaḥ satīṃ vyadhāt Á Á 1 Á Á

ātmajāyāsutāgārapaśudraviṇabandhuṣu Á
rājyē cāvikalē nityaṃ virūḍhāṃ mamatāṃ jahau Á Á 2 Á Á

papraccha cēmamēvārthaṃ yanmāṃ pṛcchatha sattamāḥ Á
kṛṣṇānubhāvaśravaṇē śraddadhānō mahāmanāḥ Á Á 3 Á Á

saṃsthāṃ vijñāya sannyasya karma traivargikaṃ ca yat Á
vāsudēvē bhagavati ātmabhāvaṃ dṛḍhaṃ gataḥ Á Á 4 Á Á

rājōvāca
samīcīnaṃ vacō brahman sarvajñasya tavānagha Á
tamō viśīryatē mahyaṃ harēḥ kathayataḥ kathām Á Á 5 Á Á

bhūya ēva vivitsāmi bhagavānātmamāyayā Á
yathēdaṃ sṛjatē viśvaṃ durvibhāvyamadhīśvaraiḥ Á Á 6 Á Á

yathā gōpāyati vibhuryathā saṃyacchatē punaḥ Á
yāṃ yāṃ śaktimupāśritya puruśaktiḥ paraḥ pumān Á
ātmānaṃ krīḍayan krīḍan karōti vikarōti ca Á Á 7 Á Á

nūnaṃ bhagavatō brahman harēradbhutakarmaṇaḥ Á
durvibhāvyamivābhāti kavibhiścāpi cēṣṭitam Á Á 8 Á Á

yathā guṇāṃstu prakṛtēryugapat kramaśō’pi vā Á
bibharti bhūriśastvēkaḥ kurvan karmāṇi janmabhiḥ Á Á 9 Á Á

vicikitsitamētanmē bravītu bhagavān yathā Á
śābdē brahmaṇi niṣṇātaḥ parasmiṃśca bhavānkhalu Á Á 10 Á Á

sūta uvāca
ityupāmantritō rājñā guṇānukathanē harēḥ Á
hṛṣīkēśamanusmṛtya prativaktuṃ pracakramē Á Á 11 Á Á

śrīśuka uvāca
namaḥ parasmai puruṣāya bhūyasē

sadudbhavasthānanirōdhalīlayā Á
gṛhītaśaktitritayāya dēhinā -

mantarbhavāyānupalakṣyavartmanē Á Á 12 Á Á

bhūyō namaḥ sadvṛjinacchidē’satā -
masambhavāyākhilasattvamūrtayē Á

puṃsāṃ punaḥ pāramahaṃsya āśramē
vyavasthitānāmanumṛgyadāśuṣē Á Á 13 Á Á

namō namastē’stvṛṣabhāya sātvatāṃ
vidūrakāṣṭhāya muhuḥ kuyōginām Á

nirastasāmyātiśayēna rādhasā
svadhāmani brahmaṇi raṃsyatē namaḥ Á Á 14 Á Á

yatkīrtanaṃ yatsmaraṇaṃ yadīkṣaṇaṃ
yadvandanaṃ yacchravaṇaṃ yadarhaṇam Á

lōkasya sadyō vidhunōti kalmaṣaṃ
tasmai subhadraśravasē namō namaḥ Á Á 15 Á Á

vicakṣaṇā yaccaraṇōpasādanāt
saṅgaṃ vyudasyōbhayatō’ntarātmanaḥ Á

vindanti hi brahmagatiṃ gataklamā -
stasmai subhadraśravasē namō namaḥ Á Á 16 Á Á

tapasvinō dānaparā yaśasvinō
manasvinō mantravidaḥ sumaṅgalāḥ Á

kṣēmaṃ na vindanti vinā yadarpaṇaṃ
tasmai subhadraśravasē namō namaḥ Á Á 17 Á Á

kirātahūṇāndhrapulindapulkasā
ābhīrakaṅkā yavanāḥ khasādayaḥ Á

yē’nyē ca pāpā yadupāśrayāśrayāḥ
śudhyanti tasmai prabhaviṣṇavē namaḥ Á Á 18 Á Á

sa ēṣa ātmā’’tmavatāmadhīśvara -
strayīmayō dharmamayastapōmayaḥ Á

gatavyalīkairajaśaṅkarādibhi -
rvitarkyaliṅgō bhagavān prasīdatām Á Á 19 Á Á

śriyaḥ patiryajñapatiḥ prajāpati -
rdhiyāṃ patirlōkapatirdharāpatiḥ Á

patirgatiścāndhakavṛṣṇisātvatāṃ
prasīdatāṃ mē bhagavān satāṃ patiḥ Á Á 20 Á Á

yadaṅghryabhidhyānasamādhidhautayā
dhiyānupaśyanti hi tattvamātmanaḥ Á

vadanti caitat kavayō yathārucaṃ
sa mē mukundō bhagavān prasīdatām Á Á 21 Á Á

pracōditā yēna purā sarasvatī
vitanvatājasya satīṃ smṛtiṃ hṛdi Á

svalakṣaṇā prādurabhūt kilāsyataḥ
sa mē ṛṣīṇāmṛṣabhaḥ prasīdatām Á Á 22 Á Á

bhūtairmahadbhirya imāḥ purō vibhu -
rnirmāya śētē yadamūṣu pūruṣaḥ Á

bhuṅktē guṇān ṣōḍaśa ṣōḍaśātmakaḥ
sō’laṅkṛṣīṣṭa bhagavān vacāṃsi mē Á Á 23 Á Á

namastasmai bhagavatē vāsudēvāya vēdhasē Á
papurjñānamayaṃ saumyā yanmukhāmburuhāsavam Á Á 24 Á Á

ētadēvātmabhū rājan nāradāya vipṛcchatē Á
vēdagarbhō’bhyadhāt sākṣād yadāha harirātmanaḥ Á Á 25 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

dvitīyaskandhē caturthō’dhyāyaḥ Á Á

